
Annotatsiya: Maqola mazmunida maktabgacha yoshdagi bolalarda milliy 

madaniyatni tarbiyalashda milliy va umuminsoniy qadriyatlardan foydalanishning 

культуры у детей дошкольного возраста. 

“Milliy tarbiya” tushunchasi koʻp qirrali boʻlib, u milliy qadriyatlar asosida olib 

boriluvchi maqsadga yoʻnaltirilgan tarbiyaviy faoliyati, umuminsoniy tarbiyaning har 

bir xalqqa xos va mos betakror shakli, xalq va uning madaniyatini saqlab qolish, tiklash 

va rivojlantirishdan iborat. Ma’naviy qadriyatlar va milliy oʻzlikni anglashning 

tiklanishi, biror-bir jamiyat imkoniyatlarini, odamlar ongida ma’naviy va axloqiy 

qadriyatlarni rivojlantirmay hamda mustahkamlamay  turib, oʻz istiqbolini tasavvur 

eta olmaydi. Mustaqilligimizning dastlabki kunlaridanoq ajdodlarimiz tomonidan koʻp 

asrlar mobaynida yaratilib kelingan gʻoyat ulkan, bebaho ma’naviy va madaniy 

merosni tiklash davlat siyosati darajasiga koʻtarilgan nihoyatda muhim vazifa boʻlib 

qoldi.  

Biz milliy qadriyatlarning tiklanishini, milliy oʻzlikni anglashni xalqning ma’naviy 

sarchashmalariga, uning ildizlari bilan uzviy bogʻliq, tabiiy jarayon deb hisoblaymiz. 

Jamiyatimizning, xalqimizning ming yillik ma’naviy-axloqiy yuksalish tajribasini oʻzida 

jamlagan Islom madaniyatini tiklash oʻz taqdirini oʻzi belgilash, tarixiy xotiraga, 

madaniy-tarixiy birlikka ega boʻlish yoʻlidagi gʻoyat muhim qadam boʻldi. Milliy 

qadriyatlarning yana bir qudratli manbayi an’anaviy oila va qarindoshlik 

munosabatlari odobidan iboratdir. Maktabgacha yoshdagi bolalarga kattalarni hurmat 

qilish, oʻzaro yordamlashish, tevarak atrofdagi boshqalarga gʻamxoʻrlik qilish kabi 

ijobiy sifatlarni tarbiyalash milliy madaniyatning asosiy konponentlaridan hisoblanadi. 

Maktabgacha yoshdagi bolalarda milliy madaniyatni tarbiyalashning birinchi qadami 

bu bolada axloq tushunchasi va uning asosiy mezonlarini shakllantirishdan 

boshlanadi. 

Axloqiy tarbiya – bu maktabgacha yoshdagi bolada milliy madaniyatni 

tarbiyalashning  muhim omili bo’lib u, bola dunyoqarashining shakllanishida  va uning 

ma’naviy axloqiy qiyofasining paydo bo’lishida  muhim oʻringa ega sanaladi. Axloqiy 

tarbiya muayyan jamiyat tomonidan tan olingan va rioya qilinishi zarur boʻlgan xulq-

atvor qoidalari, mezonlarini bolalar ongiga singdirish, ularda axloqiy ong, axloqiy 

faoliyat koʻnikmalari hamda axloqiy madaniyatni shakllantirishga yoʻnaltirilgan 

pedagogik jarayon boʻlib, ijtimoiy tarbiyaning muhim tarkibiy qismlaridan biri 

sanaladi. Axloqiy tarbiyaning asosi axloq va axloqiy me’yorlardir. 

Axloq (lotincha “moralis” - xulq-atvor ma’nosini bildiradi) ijtimoiy munosabatlar 

hamda shaxs xatti-harakatini tartibga soluvchi, muayyan jamiyat tomonidan tan 

olingan va rioya qilinishi zarur boʻlgan xulq-atvor qoidalari, mezonlari yigʻindisi 

demakdir. Axloqiy me’yorlar toʻgʻrisidagi bilimlar bolalar ongiga ta’lim va tarbiya 

jarayonida singdirilib boriladi. Axloqiy tarbiyaning natijasi bolalarda axloqiy ong, 

axloqiy faoliyat koʻnikmalari va axloqiy madaniyatning shakllanishida koʻrinadi. 

“Axloq”, “xulq” va “atvor” soʻzlari arabcha soʻz boʻlib, ular oʻzbek tilida ham oʻz 

ma’nosida qoʻllaniladi. Ayrim olimlar “Axloq - kishilarning har bir jamiyatga xos xulq 

me’yorlari majmuyi” deyishsa, boshqalar esa  “Axloq - ijtimoiy ong shakllaridan biri 

boʻlib, hamma sohalarda kishilarning xatti-harakatlarini tartibga solish funksiyasini 

bajaradi”, deb ta’kidlashadi. Axloq me’yorlari xulq-atvorning regulyatori sifatida odat 

me’yorlariga zid xatti-harakat axloqsizlik harakati deb qaraladi. Shunisi ham borki, 

huquq majburiy boʻlsa, axloq ixtiyoriydir. Axloqiy tarbiya odamlarni nomusli vijdonli, 

adolatli, vatanparvar, mehnatsevar boʻlishga oʻrgatadi. Axloqiy tarbiyada yaxshi xulqni 

takomillashtirish uchun kurashiladi. Maktabgacha ta’lim va tarbiya tizimida ta’lim – 

tarbiya jarayoni tarbiyalanuvchilarning axloqiy mukammallashishi bilan bogʻliq 

boʻladi. Ularda ong bilan xulq birligi tarbiyalanadi. Shaxsning jamoat va vatanga, 

mehnatga, kishilarga, oʻz xulqiga munosabatlari quyidagilarda oʻz aksini topgan: 

a) jamiyatga, vatanga muhabbat va sadoqatni tarbiyalash; 

b) mehnatga axloqiy munosabatni tarbiyalash; 

d) atrofdagi kishilarga axloqiy munosabat, yuqori muomala madaniyatiga ega 

boʻlgan shaxsni shakllantirish; 

e) shaxsning oʻziga, oʻz xulqiga axloqiy munosabatni tarbiyalash. 

Maktabgacha yoshdagi bolalarda milliy madaniyatni tarbiyalash maktabgacha 

ta’lim tashkilotlarida tashkil etilayotgan mashg’ulotlar va mashg’ulotlaridan tashqari 

vaqtlarda Alpomish, Toʻmaris, Shiroq kabi xalq qahramonlari, Amir Temur, Ulugʻbek, 

Bobur singari davlat arboblari va sarkardalarimiz, Ibn Sino, Beruniy kabi olim-u 

fuzalolarimiz qarashlariga tez-tez murojaat qilishimiz, maktabgacha yoshdagi 

bolalarni milliy tarbiyalash ishining asosini tashkil qiladi. Shu bilan birgalikda milliy 

tarbiya borasidagi jahon standartlariga ham e’tiborni qaratmoq lozim. Yosh avlodni 

jamiyatga, mehnatga, oʻziga munosabatni ochib beruvchi ma’naviy fazilatlarga 

muvoffiq ravishda tarbiyalash — tarbiyalanuvchi shaxs axloqiy tarbiyaning pedagogik 

va psixologik asoslarini chuqur bilishini talab qiladigan murakkab jarayondir. Axloqiy 

his-tuygʻular bolalarga atrofdagi kishilarning xatti-harakatidagi qaysi jihatlar yaxshi-

yu, qaysilari yomon ekaini anglab olishga yordam beradi. Axloqiy tushunchalarning 

turli yosh davrlarida shakllanish darajasi turlichadir. Jumladan, axloqiy onglilik, 

axloqiy qadriyatlar, axloqiy his-tuygʻular. 

Maktabgacha yoshdagi bolalarda milliy madaniyani tarbiyalashning yana tarxiy 

va barqaror asosi bolalardagi qadriyat tushunchasini shakllantirishdir.  Mamlakatimiz 

istiqlolining dastlabki kunlaridanoq, buyuk ma’naviyatimiz va qadriyatlarimizni, 

xalqimizning yaratgan boy madaniy merosini avaylab-asrash va keyingi avlodga 

yetkazish oldimizda turgan  muhim masalalardan biri ekanligi ta’kidlandi. Ma’lumki, 

har qanday jamiyatning kelajagi yosh avlodni qanday ta’lim olishiga va qay tarzda 

tarbiyalanishiga bogʻliq. 

Qadriyatlar - inson uchun ahamiyatli boʻlgan millat manfaatlari yoʻlida xizmat 

qiladigan erkinlik, ijtimoiy adolat, tenglik, haqiqat, ma’rifat, goʻzallik, yaxshilik, halollik, 

burchga sodiqlik singari fazilatlarni oʻzida mujassamlashtiradi. Qadriyatlar oʻzining 

mazmun-mohiyatiga koʻra bir necha turlarga boʻlinadi, ya’ni: 

- tabiiy qadriyatlar (yashash uchun zarur bulgan tabiiy shart-sharoitlar); 

-  iqtisodiy qadriyatlar (ishlab chiqarish kuchlari va vositalari); 

-  ijtimoiy-siyosiy qadriyatlar (erkinlik, tenglik, adolat, tinchlik, hamkorlik); 

- ilmiy qadriyatlar (bilimlar, tajribalar, yutuqlar); 

- falsafiy qadriyatlar (gʻoyalar, mafkuralar, konsepsiyalar); 

- badiiy qadriyatlar (san’at, adabiyot, madaniyat); 

- diniy qadriyatlar (iymon, ye’tiqod, vijdon, savob). 

Shu bilan birga, fanda qadriyatlarning milliy va umuminsoniy turlarga ajratilishi 

an’ana tusiga kirgan. Milliy qadriyatlar ma’lum bir millat, xalq va elatlarning oʻz tarixiy 

taraqqiyotida yaratadigan barcha moddiy va madaniy (ma’naviy) boyliklari 

yigʻindisidan iboratdir. Milliy qadriyatlarning asosiy tarkibi sifatida an’ana va urf-

odatlarga a’lohida e’tibor beriladi. 

An’ana - bu oʻziga xos ijtimoiy hodisa boʻlib, kishilarning ongida, hayotida oʻz 

oʻrnini topgan, avloddan-avlodga oʻtadigan, takrorlanadigan, hayotning barcha 

sohalarida (umum yoki ma’lum guruh tomonidan) qabul qilingan tartib va qoidalardir. 

Odat (“urf-odat”) - kishilarning turmushiga singib ketgan, ma’lum muddatda 

takrorlanib turuvchi xatti-harakat, koʻpchilik tomonidan qabul qilingan xulq-atvor 

qoidalaridir. Bunday urf-odatlar ichidan  quydagilarni ajratib ko’rsatish mumkin. 

Masalan: 

- kichiklarning kattalarga salom berishi; 

- erta turib uy-hovlini tartibga keltirib qoʻyish; 

- mehmonlarga alohida hurmatda boʻlish; 

- bayram arafasida kasal, ojiz, qiynalganlardan habar olish; 

- yordam lozim boʻlganlarnikiga hasharga borish kabilar oʻzbek xalqining eng 

yaxshi odatlari ya’ni milliylik manzaralari hisoblanadi. 

Agar an’ana ijtimoiy hayot, mehnat, madaniyatning hamma sohalariga xos boʻlib, 

hodisalarning juda keng doirasini qamrasa, odat ijtimoiy hayotning ma’lum sohalarida, 

ya’ni: 

- kishilar turmushi; 

- mehnati; 

- xulq-atvori; 

- muloqoti; 

- oilaviy munosabatlarda koʻproq mavjud boʻladi. 

Marosim - an’ana va urf-odatning tarkibiy qismi boʻlib, inson hayotidagi muhim 

voqealarni nishonlashga qaratilgan rasmiy va ruhiy koʻtarinkilik, tantanavor vaziyatda 

oʻtadigan oʻzining umumiy qabul qilingan ramziy harakatlariga ega boʻlgan hayotiy 

tadbirlar bo’lib ular quydagilardan iborat. Masalan: 

- ism qoʻyish marosimi; 

- nikohdan oʻtish marosimi; 

- xotirlash marosimi; 

- urugʻ qadash marosimi; 

- oʻrimga kirish marosimi va boshqalar. 

Odatda kundalik hayotimizning turli vaqtlarida uchrashi mumkin boʻlgan 

marosimlar inson hayotidagi muhim hodisalar bilan bog’liq bo’ladi. Maktabgacha 

yoshdagi tarbiyalanuvchilarining har tomonlama rivojlanishiga zamin yaratuvchi, ya’ni 

ularni oʻqishga, ta’lim olishga qiziqtiruvchi va ishtiyoqni uygʻotuvchi  ularning idrok 

etish, fikrlash qobiliyatini va dunyoqarashini kengaytiruvchi barcha ijobiy sifat va 

xususiyatlar milliy madaniyatimizning mazmuni bo’lgan an’ana, urf-odat va 

marosimlar orqali takomillashadi. Bunday sifat va xususiyatlarning 

tarbiyalanuvchilarda rivojlanishi ularning ruhiy holati va imkoniyatlari, layoqati, 

yetukligi (yoshi nuqtayi nazaridan), ma’naviy yehtiyoji, yashash muhiti (oiladagi 

turmush tarzi va ular yashaydigan jamoa - mahalladagi muhit) kabi omillar bilan 

bog’liqdir. 

Umuminsoniy qadriyatlar oʻzining mazmuni, mohiyati, keng miqyosda amal 

qilinishi, dunyodagi koʻplab xalqlar (elatlar, millatlar)ning oʻtmishdagi, hozirdagi 

hamda istiqboldagi (kecha > bugun > ertaga tizimi boʻyicha) taraqqiyoti bilan uzviy 

aloqadorlikda ekanligi, oʻzida jahon sivilizatsiyasining yaxlit va bir butunligini 

ifodalaganligi bilan mintaqaviy va milliy qadriyatlardan tubdan farq qiladi. 

Umuminsoniy qadriyatlar alohida xalqlarning va millatlarninggina emas, balki 

bashariyat (insoniyat)ning mulkidir.  

Demak, umuminsoniy qadriyatlar eng oliy qadriyat boʻlmish odamning oʻzidan 

boshlab, uning turmush tarzi, hayot mazmuni, oilasi, jamoasidagi oʻrni bilan bogʻliq 

boʻlgan butun insoniyat va jamiyatga tegishli boʻlgan jihatlardan iboratdir. 

Umuminsoniy qadriyat jamiki insoniyatga xos boʻlgan, ularning insoniy fazilatlari, 

xislatlarini ifodalaydigan an’analar, urf-odatlar, rasm-rusumlar, fikrlar, gʻoyalar, 

qarashlar, ta’limotlar va shu asosda yuritiladigan faoliyat boʻlib, undan ta’lim-tarbiya 

sohasida samarali foydalanish koʻplab istiqbolli muammolarni hal qilishga imkoniyat 

yaratadi.  

Shuning bilan birga umuminsoniy qadriyatlardan samarali foydalanish 

maktabgacha yoshdagi bolalarning dunyoqarashini kengaytirishga va hattoki jahon 

sivilizasiyasi taraqqiyotiga ham ijobiy ta’sir qiladi. Bundan tashqari bolalarning har 

ikkala qadriyatni bir-biridan farqlashga va ularning har biriga alohida hurmat bilan 

qarashga odatlantiradi. Umuminsoniy qadriyatlar milliy qadriyatlardan farqli ravishda 

ommaviy tadbirlar va jamoviy tarzda o’tkazilishi bilan farqlanadi. 

Umuminsoniy qadriyatlar orasida alohida ajralib turadigan marosim va urf-

odatlar quydagilar. 

- Suv, toza suvni asrash va tejash; 

- Hayvonot dunyosi, o’simliklar va boshqa tirik organizmlarga ehtiyotkorona 

munosabatda bo’lish; 

- Tinchlik va uning qadriga yetish; 

- O’z oilasiga va yaqin insonlariga mehr-oqibat ko’rsatish; 

- Tabiatni asrash va uni himoya qilish; 

Xulosa o’rnida aytish lozimki maktabgacha yoshdagi bolalarda milliy madaniyatni 

tarbiyalash va buning uchun milliy an’ana, urf-odat va marosimlardan foydalanish 

ijobiy samara beradi. Bu yoshdagi bolalarga milliy an’ana, urf-odat va marosimlarning 

mohiyati, mazmuni va paydo bo’lish sabablari haqida tushuntirish maqola uchun 

tanlangan muamoning yechimini topishda muhim hisoblanadi. 

